
GOUVÈNÈ CUOMO LANSE KONTAJ TAN POU BESE TAKS POU NOUYÒKÈ YO  

 
Pi Piti Tarif Fiskal nan 58 Ane pral Anvigè nan Kèk Jou 

 
Jodi a, Gouvènè Andrew M. Cuomo te mete anmach yon òlòj sou sitwèb li k ap konte pou rive 
nan dat 1ye janvye lè pi piti tarif fiskal pou Nouyòkè klas mwayèn nan an senkant-uit (58) pral 
anvigè. Pou jwenn enfòmasyon sou nouvo tarif fiskal yo, epitou pou wè òlòj k ap konte tan an, 
ale sou sitwèb: http://governor.ny.gov.  
 
Gouvènè Cuomo di konsa, “Nouyòkè yo pral sonnen ane tounèf la avèk pi piti taks nou te 
genyen nan 58 ane. Lè pi piti tarif fiskal pou biznis ak sitwayen yo pral anvigè nan dat 1y janvye, 
plis pase kat (4) milyon Nouyòkè klas mwayèn ap jwenn yon diminisyon fiskal. Nou swete tout 
Nouyòkè yo ap fè yon sèl avèk nou pou konte tan an pou rive nan pi piti taks pou Eta nou an.”  
 
Byen bonè nan mwa sa a, Gouvènè Cuomo ak dirijan lejislati a te anonse refòm kòd fiskal yo 
pou kreye anpil djòb, epi pou fè vin gen onètete ankò nan sistèm fiskal la. Dapre nouvo estrikti 
pousantaj taks la, yon total 4,4 milyon Nouyòkè ta resevwa yon rediksyon taks, tankou yon 
rediksyon 690$ milyon dola pou kontribiyab klas mwayèn yo, epitou tout kontribiyab yo ta wè 
yon rediksyon taks oswa yo pa ta wè chanjman parapò ak bòdwo taks anvan yo. 
 
Yo ta re-òganize nouvo estrikti tranch taks la konsa: 
 

Nivo Revni Pousantaj Taks Anvan Nouvo Pousantaj Taks 
40.000$ jiska 150.000$ 6,85% 6,45% 
150.000$ jiska 300.000$ 6,85% 6,65% 
300.000$ jiska 2$ milyon 7,85% - 8,97% 6,85% 
Plis pase 2$ milyon dola 8,97% 8,82% 
 
Nan refòm fiskal sa a, Gouvènè Cuomo te kreye Komisyon Refòm Fiskal ak Ekite Eta New York 
(New York State Tax Reform and Fairness Commission) pou fè chanjman alontèm nan sistèm 
fiskal la, epitou pou kreye kwasans ekonomik. Komisyon an ap fè yon evalyasyon detaye ak 
objektif sou règleman taksasyon Eta a, tankou taksasyon revni sosyete, revni lavant ak revni 
pèsonèl. Nan evalyasyon li a, Komisyon an ap konsidere fason pou elimine lakin ki genyen nan 
taks, epitou l ap ankouraje rannman administrasyon an ak amelyore koleksyon taks ak aplikasyon 
lwa fiskal avèk severite. 

